
Иужьрей  уэзджынэ,
япэ  балигъ  лъэбакъуэ!

Налшык щаухуэ къалэ 
поликлиникэ №1-м лэ-
жьыгъэр зэрыщекIуэ кIым 
зыщигъэгъуэзащ КъБР-м 
и Iэтащхьэ КIуэ кIуэ Каз-
бек.

ПРОЕКТЫР ягъэзащIэ 
УФ-м и Президент Путин 
Владимир цIыхухэм япэ 
дэIэпыкъуныгъэхэр щыхуа-
щIэ IуэхущIапIэхэр къэ-
гъэщIэрэщIэжыным теухуа-
уэ къигъэлъэгъуа пщэ-
рылъхэм тету. УФ-м и Пра-
вительствэмрэ Узыншагъэр 
хъумэнымкIэ и министер-
ствэмрэ я жэрдэмкIэ ар 
 нэгъабэ хагъэхьауэ щытащ 
«ЦIыхухэм япэ медицинэ 
дэIэпыкъуныгъэхэр щыхуа-
щIэ IуэхущIапIэхэр къэгъэ-
щIэрэщIэжын» къэрал про-
ектым. Федеральнэ бюд-
жетым къыхэкIыу ухуэны-
гъэм хухахащ сом мелуан 
706-рэ, лэжьыгъэхэр зэра-
убзыхуам тету йокIуэкI.

«Эко-Золопродукт» IуэхущIапIэм и 
унафэщI нэхъыщхьэ Исмайылов Фархад 
КъБР-м и Iэтащхьэ КIуэкIуэ Казбек лэ-
жьыгъэ IуэхукIэ хуэзащ. А компанием и 
 мылъку хилъхьэнущ «Къэббалъкъгипс» 
заводым и лэжьыгъэр зэтеублэжыным. 
Абы теухуа зэпсэлъэныгъэхэр нэгъабэ 
 лъандэрэ ирагъэкIуэкIащ.

«ЗАВОДЫМ мыхьэнэшхуэ иIэщ ди щIы-
налъэм и экономикэми къэралым и ухуэ-
ныгъэ IэнатIэми зиужьынымкIи. Абы и лэ-
жьыгъэр зэтеублэжыным республикэм и 
 бюджетым хэхъуэ къызэрыхуихьынум къи-
щынэмыщIауэ, IэнатIэкIэ цIыхухэр къызэ-
гъэпэщынымкIи щхьэпагъышхуэ иIэнущ, - 
къыхигъэщащ КIуэкIуэ Казбек.

НэхъапэкIэ КIуэкIуэ Казбек жиIауэ щытащ 
щхьэусыгъуэ зэхуэмыдэхэм къыхэкIыу зи 

лэжьыгъэр къызэтеувыIауэ пIалъэ кIыхькIэ 
щыта IуэхущIапIэхэр къызэIухыжынымкIэ 
республикэм Iуэхугъуэ пыухыкIахэр зэры-
щрагъэкIуэкIыр. Апхуэдэу, псалъэм папщIэ, 
ирагъэжьэжащ Налшык дэт макарон щащI 
фабрикэр, Шэджэм щыIэ абдж къыщыщIа-
гъэкI заводыр.

ЗэIущIэм щытепсэлъыхьащ зэман гъунэ-
гъум къриубыдэу заводым зэрызиужьы -      
нум. Фигу къэдгъэкIыжынщи, предприятэм 
иIэжщ езым и гипс къыщIэхыпIэ. Исмайылов 
Фархад зэрыжиIамкIэ, заводым и оборудо-
ванэхэр къэгъэщIэрэщIэжын хуейщ, ап-
хуэдэуи къыщIэхыпIэр зыхуей хуэгъэзэжауэ 
абы и ухуэныгъэ хъугъуэфIыгъуэхэм зэре лэ-
жьыну щIыкIэхэри зэтеублэжыпхъэщ. Инвес-
торым къызэригъэлъэгъуамкIэ, илъэсым 
 къриубыдэу лэжьыгъэ IэнатIэу 200 къызэра-
гъэпэщынущ, адэкIэ абы хэхъуэурэ кIуэнущ.

КIуэкIуэ Казбек республикэм и щIыналъэхэр накъы-
гъэм и 23-м къызэхикIухьа нэужь, ухуэныгъэ лэжьы-
гъэхэмрэ псэупIэ-коммунальнэ комп лексымрэ я 
зыужьыныгъэм кIэлъыплъ штабым и зэIущIэ ири-
гъэкIуэкIащ. 

ЗЭIУЩIЭМ хэтащ КъБР-м и Правительствэм и УнафэщI 
Мусуков Алий, КъБР-м ухуэныгъэмрэ псэупIэ-коммунальнэ 
хозяйствэмкIэ и министр Бэрбэч Алим, транспортымрэ 
 гъуэгу хозяйствэмкIэ министр ДыщэкI Аслъэн, егъэджэны-
гъэмрэ щIэныгъэмкIэ министр Езауэ Анзор, щэнхабзэмкIэ 
министр Къумахуэ Мухьэдин, Налшык къалэ администра-
цэм и унафэщI Ахъуэхъу Таймураз, КъБР-м узыншагъэр 
 хъумэнымкIэ и министрым и къуэдзэ Къармэ Марат сымэ. 

КIуэкIуэ Казбек тепсэлъыхьащ республикэм гъуэгухэр 
зыхуей хуэгъэзэным епха лэжьыгъэхэр щIэгъэхуэбжьауэ 
зэрыщекIуэкIым. УФ-м и Президент Путин Владимир 
лъэпкъ проектхэм ятекIуэдэну мылъкур нэхъ пасэу къа-
утIыпщыну жэрдэм зэрищIам и фIыгъэкIэ, щIыналъэм 
щекIуэкI гъуэгу ухуэныгъэ лэжьыгъэхэм километр 34-кIэ 
 заубгъунущ. КъызэщIэубыдауэ къапщтэмэ, КъБР-м и                   
Гъуэгу фондым бюджетым щыщу сом меларди 5,3-м 
 щIигъу къыхэхъуэнущ. 

ДыщIэкI Аслъэн зэрыжиIэмкIэ, щIыналъэ е щIыпIэ 
мыхьэнэ яIэу, километри 164-рэ зытетыпхъэ мардэм 
 хуагъэкIуэнущ, километр 80-м я гъунэхэм уэздыгъэ пкъо -
хэр щагъэувынущ - псори зэхэту гъуэгу километри 110-м 
елэжьынущ. ЩIыналъэ зэхуаку хъуми, щIыпIэ щхьэхуэхэм 
хиубыдэми, 2024 гъэр имыух щIыкIэ, гъуэгуи 100 зэра-
гъэпэщыжынущ. Абыхэм яхеубыдэ: Новопавловск - Про-
хладнэ - Мэздэгу, Светловодскэ - Дзэлыкъуэ гъуэгухэр, Тэрч 
и хъуреягъкIэ екIуэкI машинэ зекIуапIэр, Мэрзэхъу - Шыт-
хьэлэ, Дей - Акъбащ Ипщэ - Болэтей гъуэгухэр. Илъэс 
блэкIами ещхьу, гъуэгу лэжьыгъэхэр республикэм и къала-
щхьэ псоми ялъэIэсынущ. Налшык и гугъу пщIымэ, 2023 
гъэм зыщIадза Осетинскэ уэрамымрэ 2-нэ Таман дивизэм 
и цIэр зезыхьэмрэ щрагъэкIуэкI лэжьыгъэхэр и кIэм на-
гъэсыну я мурадщ. КъинэмыщIауэ, Толстойм, Чернышевс-
кэм, Байсултановым, Тэрчокъуэм, ХьэтIохъущокъуэм я 
цIэхэр зезыхьэ уэрамхэм ирикIуэ гъуэгухэми елэжьынущ. 

КIуэкIуэ Казбек унафэ ищIащ фокIадэр къэмыс щIыкIэ, 
лэжьыгъэхэм епха зэгурыIуэныгъэ псори и кIэм нагъэсу, 
2024 гъэм и щIышылэм лэжьыгъэм пэрыхьэну. 

Щэнхабзэм, узыншагъэм, егъэджэныгъэм телажьэ унэ-
хэр зыхуей хуэгъэзэн зэрыхуейми тепсэлъыхьащ къызэхуэ-
сахэр. Дызэрыт илъэсым Уэзрэдж къуажэм щэнхабзэмкIэ 
центрымрэ Прохладнэм дэт гъуазджэмкIэ сабий школым -
рэ зэIузэпэщ ящIынущ. ЩэнхабзэмкIэ унэхэр къыщра-
гъэжьащ Аушыджэр, Псыхъурей, Эльбрус. Щэнхабзэм 
зыщрагъэужь унэ 13 зэрагъэпэщыжынущ. Къумахуэ Му-
хьэдин зэрыжиIэмкIэ, нобэрей IуэхукIэ лэжьыгъэ псори 
зытраухуа пIалъэм тету зэфIокI. 

Къармэ Марат тепсэлъыхьащ узыншагъэм щеIэзэ, цIыху-
хэм япэ дэIэпыкъуныгъэ щагъуэт IуэхущIапIэхэр зэрыра-
гъэфIакIуэм: дызэрыт илъэсым апхуэдэхэм ящыщу - 8, 
2024 илъэсым - 10 яутIыпщынущ. Дэтхэнэ зыри иджырей 
медицинэ IэмэпсымэхэмкIэ къызэрагъэпэщынущ. 

КIуэкIуэ Казбек къызэхуэсахэм ягу къигъэкIыжащ лэ-
жьыгъэшхуэ къыщаIэта егъэджэныгъэ къудамэм гулъытэ 
нэхъыбэ хуащIыну. 2023 гъэм школыщIэу 7 яухыну загъэ-
хьэзыр, еджапIэ 40 зэIузэпэщ ящIынущ, къыкIэлъыкIуэ 
илъэсым яухын я мураду, иджыри 8 щIэуэ кърагъэжьэнущ. 
КъБР-м и Правительствэм къалэн щащIащ лэжьыгъэ псо-
ри зытраухуа пIалъэм къыкIэрымыхуу, зыхуей хуэзэу зэфIа-
гъэкIыным кIэлъыплъыну. 

«Спартак-Налшык» - «Динамо» (Ставрополь) - 2:1
Урысей Федерацэм футболымкIэ и етIуанэ лигэм и Япэ гупым щекIуэкI зэхьэзэхуэм ипкъ 

иткIэ вэсэмахуэ Налшык щызэхэта зэIущIэм апхуэдэ бжыгъэ кърикIуащ. Ди щIалэхэм 
 ящыщу топхэр дагъэкIащ ЛIуп Ислъамрэ Масленников Игоррэ.

Джэгур зэрекIуэкIамрэ абы иужькIэ турнир таблицэм игъуэта теплъэмрэ ятеухуа тхыгъэ 
ди газетым пщэдей тетынущ. 

КЪАУДЫГЪУ  Заурбэч.

КъБР-м и Парламентым иджыблагъэ 
щытепсэлъыхьащ Къэбэрдей-Балъкъэр 
Республикэмрэ КъБР-м ФIэкIыпIэншэ ме-
дицинэ страхованэмкIэ и щIыналъэ фон-
дымрэ я бюджетхэр 2022 гъэм зэра-
гъэзэщIам.

ДЕПУТАТХЭМ къищынэмыщIа, абы хэтащ 
КъБР-м и Iэтащхьэм, Правительствэм, 
щIыпIэ унафэр зехьэнымкIэ IуэхущIапIэ -
хэм, Къэзыпщытэ-къэзыбж палатэм, меди-
цинэ IэнатIэхэм, жылагъуэ зэгу хьэныгъэхэм 
я лIыкIуэхэр, нэгъуэщIхэри.

ЗэIущIэр къыщызэIуихым, КъБР-м и Пар-
ламентым и УнафэщI Егоровэ Татьянэ жи-
Iащ республикэм 2022 гъэм иIа зыужьы-
ныгъэмрэ къытпэщылъ къалэнхэр зыхуэ-
дэмрэ мэлыжьыхьым и 20-м КъБР-м и Iэ-
тащхьэ КIуэкIуэ Казбек КъБР-м и 
Пар ламентым Зэрызыхуигъэзам къыщи-
гъэлъэгъуауэ зэ рыщытар. 

- КъБР-м и Iэтащхьэм къыхигъэщауэ щы-
тащ иужьрей илъэсхэм щIыналъэ бюдже -
тыр хуэдитIкIэ зэрыхэхъуар икIи 2022 гъэм и 
кIэм ар сом мелард 64,8-рэ зэрыхъуар. 
Апхуэдэ дыдэу щIыналъэм езым и хэхъуэ-
хэри нэхъыбэ хъуащ - сом мелард 16,2-рэ, - 
жиIащ Егоровэм. - Республикэ бюджетыр 
къы зэрыдэхъулIар къэзыгъэлъагъуэхэм 
ящыщщ къэрал щIыхуэр 2021 гъэм диIам 
зэрыфIэдмыгъэкIар (сом меларди 7-рэ мел-
уан 30-рэ мэхъу). Ипэ илъэсхэми хуэдэу, 
щIыналъэм и ахъшэр нэхъыбэу зытригъэ-
кIуэдар цIыхухэм я псэукIэр егъэфIэ кIуэ-
ным рэ защIэгъэкъуэнымрэщ (а Iуэхухэм сом 
мелард 45,3-рэ ихьащ). Апхуэдэу КъБР-м и 
Правительствэм пщэрылъ зыщищIыжа псо-
ри игъэзэщIащ.

КъБР-м ФIэкIыпIэншэ медицинэ страхо-
ванэмкIэ и щIыналъэ фондым и лэжьыгъэм 
къыщытеувыIэм, КъБР-м и Парламентым и 
УнафэщIыр а IэнатIэм пэрытхэм  ехъуэхъуащ 
IуэхущIапIэр къызэрызэрагъэпэщрэ илъэс 
30 зэрырикъумкIэ. «Шэч хэмылъу, ОМС-м и 
фондыр ди къэралым узын шагъэр хъу-
мэным теухуауэ щащIэм къыгуэхыпIэ имы -
Iэу епхащ. Ди гуапэщ адэ кIи абы и Iуэхухэр 
ефIэкIуэну, - пищащ Егоровэм. - Ды зы теп-
сэлъыхь пIалъэм мы IуэхущIапIэм и бюдже-
тым и хэхъуэр сом мелард 11,72-рэ хъуащ, 
къигъэсэбэпар - сом мелард 11,64-рэщ. 
IуэхущIапIэм и бюджетым и зы Iыхьэр 
 хуаутIыпщащ республикэм мыла жьэу щыс-
хэм фIэкIыпIэ зимыIэ медицинэ страхо-
ванэм ипкъ иткIэ хуащIэ Iуэхутхьэбзэхэм - ар 
сом меларди 4,2-рэ мэхъу. Ап хуэ дэуи 
къыхэзгъэщыну сыхуейт гулъытэ хэха 
яхуэтщIын зэрыхуейр Украинэм щекIуэкI 
Iуэхухэм хэтхэмрэ абыхэм я унагъуэхэмрэ 
зэрызащIэдгъэкъуэным. Ди хъумакIуэхэм 
зыхащIэн  хуейщ абыхэм я унагъуэхэр къэра-
лым  гулъытэншэ зэримыщIыр, - дыщIи-
гъуащ Егоровэм.

КъБР-м экономикэ зыужьыныгъэмкIэ и 
министр Рахаев Борис тепсэлъыхьащ 
мэкъу мэшым, промышленностым, гъуэгу 
лэжьыгъэм, туризмэм, хьэрычэт Iуэху ма-
щIэмрэ курытымрэ, ухуэныгъэм ехьэлIауэ 
республикэм зригъэгъуэта ехъулIэныгъэхэм. 
Абы къыхигъэщащ щIыналъэм къилэжьам 
и хэхъуэр проценти 103,8-рэ зэрыхъуар, про-
мыш ленностым - проценти 102,1-рэ. 

- Промышленностым зэрызиужьамкIэ, 
Кав каз Ищхъэрэм и щIыналъэхэм ящыщу 
Къэбэрдей-Балъкъэр Республикэм ещанэ 
увыпIэр иIыгъщ, Ставрополь краймрэ Да-
гъыстэнымрэ яужькIэ, - жиIащ къэпсэлъам. 
- Мэкъумэш IэнатIэм къыщалэжьар псори 
зэхэту сом  мелард 77,7-рэ мэхъу. Республи-
кэр ди къэ ралым щыпашэщ илъэс куэдкIэ 
къызыпыкIэ жыг хадэхэр зэрыхисэмкIэ. Мы 
зэманым апхуэдэу диIэм я бжыгъэр щIы гек-
тар мин 25-м щIигъуащ. 2022 гъэм тонн мин 
680,3-рэ къыпачащ а жыгхэм. Къищы нэ-
мыщIауэ, п хъэщхьэмыщхьэхэр пIалъэ 
кIыхьым тещIыхьауэ зэрихъумэфымкIэ 

Къэбэрдей- Балъкъэрыр япэ ит щIыналъ-
ищым щыщщ, хадэхэкIхэр гъэфIэIунымкIэ 
нэхъыфIитхум хэтщ. 

Министрым зэрыжиIамкIэ, 2022 гъэм ику 
ит улахуэр ипэ ита илъэсым нэхърэ нэхъыбэ 
хъуащ (проценти 108,4-рэ), лэжьапIэншэу 
 нэгъабэ зезыгъэтхар хуэдэ 1,5-кIэ нэхъ ма-
щIэщ 2021 гъэм нэхърэ (цIыху мини 7,6-рэ).

КъБР-м финансхэмкIэ и министр Лисун 
Еленэ жиIащ 2022 гъэм бюджетыр гъэ-
зэщIэныр тыншу зэрыщымытар, псом хуэ-
мыдэу ар хьэлъэ ящI дуней псом къы-
щекIуэкI политикэ Iуэхухэм. 

- Гугъуехьхэм емылъытауэ, Къэбэр-
дей-Балъкъэрым и бюджетыр зэгъэзэхуауэ 
дгъэзэщIащ, дэIэпыкъуныгъэ хуэныкъуэхэм 
защIэдгъэкъуэныр къызэдгъэпэщащ икIи 
республикэм и къалэнхэр игъэзэщIащ, - 
жиIащ министрым. - Республикэм и хэхъуэр 
2022 гъэм сом мелард 64,8-рэ хъуащ. 2021 
гъэм ебгъапщэмэ, ар сом мелард 12,8-кIэ 
нэхъыбэщ. Налогымрэ нэгъуэщI хэхъуэ хэм-
рэ сом мелард 16,2-кIэ дгъэзэщIащ. Къэб-
гъэлъагъуэмэ, республикэм къигъэсэбэпар 
сом мелард 63,1-рэ мэхъу, профицитыр - 
сом зы мелардрэ мелуани 6-рэ. Зымы-
гъэзэж хэхъуэу 2022 гъэм къэралым къиу-
тIыпщащ сом мелард 48,6-рэ.

Бюджетыр зытрагъэкIуэдам къыщытеу-
выIэм, Лисун Еленэ жиIащ ар къэрал про-
граммэ 26-р зэрагъэзэщIэнум тещIыхьауэ 
зэрыщытар. Зэрыхабзэу, нэхъыбэр зытекIуэ-
дар республикэм и щыIэкIэ-псэукIэр егъэ-
фIэкIуэнырщ, егъэджэныгъэ, экономикэ, 
узыншагъэр хъумэн IэнатIэхэр зыхуей хуэ-
гъэзэнырщ. Къэбгъэлъагъуэмэ, социальнэ 
мыхьэнэ зиIэ Iуэхухэм республикэ ахъшэм и 
процент 71-р хуагъэкIуащ. Къищынэмы-
щIауэ, коронавирусым пэщIэтынымрэ абы 
земыгъэубгъунымрэ сом мелард 1,2-рэ тра-
гъэкIуэдащ, абы щыщу сом мелуан 359-р 
республикэ ахъшэу. 

КъБР-м и Парламентым БюджетымкIэ, 
налогхэмрэ финанс IуэхухэмкIэ и комитетым 
и унафэщI АфэщIагъуэ Михаил жиIащ 
 республикэм зэрыхузэфIэкIар экономикэм и 
 хэхъуэм химыгъэщIыну, къухьэпIэ къэрал-
хэм я санкцэхэм къиша гугъуехьхэр къызэ-
ринэкIыну, бюджетыр зыхуей хуэгъэзауэ 
 игъэзэщIэну. 

Апхуэдэуи АфэщIагъуэм тэмэму къилъы-
тащ республикэм и къулыкъущIапIэхэр гъэ-
зэщIакIуэ властым и щIыналъэ, федеральнэ 
IэнатIэхэмрэ хабзэхъумэ IуэхущIапIэхэмрэ 
зэрадэлажьэр нэхъ быдэ ящIын хуейуэ. 

КъБР-м ФIэкIыпIэншэ медицинэ страхо-
ванэмкIэ щIыналъэ фондым и бюджетыр 
2022 гъэм зэрагъэзэщIам теухуауэ къэпсэ-
лъащ IуэхущIапIэм и унафэщI Бгъэжьно-
къуэ Зурьят. Абы зэрыжиIамкIэ, Фондым и 
хэхъуэр 2022 гъэм сом мелард 11,7-рэ мэхъу, 
къигъэсэбэпар - сом мелард 11,9-рэ. Зы-
хущы щыIэр - сом мелуани 188-рэ. IуэхущIа-
пIэм нэгъуэщI и хэхъуэхэр проценти 106,5-кIэ 
 игъэзэщIащ (сом меларди 4,2-рэ мэхъу). 
ЩIыналъэ программэм къыщыгъэлъэ-
гъуахэр ягъэзэщIэфын папщIэ, фондым 
къыхуаутIыпщащ бюджет зэхуаку транс-
ферту сом мелуан 31-рэ. ЩIыналъэ про-
граммэхэр гъэзэщIэным 2022 гъэм сом 
 меларди 9,3-рэ хуаутIыпщащ, ар сом мел-
уан 726,8-кIэ нэхъыбэщ 2021 гъэм елъытауэ.

ЗэIущIэм къыщыпсэлъащ КъБР-м Къэ-
зыпщытэ-къэзыбж и палатэм и унафэщI 
КIасэ Динэ, Урысейм и УФНС-м и Къэбэр-
дей-Балъкъэр щIыналъэ къудамэм и уна-
фэщIым и къуэдзэ Лытнёвэ Наталье, 
 КъБР-м щIы, мылъку IуэхухэмкIэ и министр 
Тохъу Аслъэн, Прохладнэ районым и щIыпIэ 
администрацэм и Iэтащхьэ Журавлёв 
 Андрей, Республикэ клиникэ сымаджэщым 
и дохутыр нэхъыщхьэ Тет Хьэсэнбий, Бахъ-
сэн район сымаджэщым и дохутыр нэ-
хъыщхьэ Ещтрэч Мурат сымэ.

БАГЪЭТЫР  Луизэ.

КъБР-м и Iэтащхьэр республикэм и щIы-
налъэхэм лэжьыгъэ IуэхукIэ щыIащ икIи 
ухуэныгъэхэр зэрекIуэ кIым, школхэр, 
 гъуэгухэр зэрызэрагъэ пэщыжым зыщи-
гъэгъуэзащ.

АПХУЭДЭ лэжьыгъэхэм ящыщщ Налшык 
къалэ Мовсисян и цIэр зезыхьэ и уэрамым 
щыщу километритIыр зыхуей зэрыхуа-
гъэзэжыр. Ар Къэбэрдей уэрамым пыхьэу 
ящIмэ, Идарым и цIэр зезыхьэ уэрамымрэ 
Къэбэрдеймрэ щызэтрихьэ машинэхэр нэхъ 
мащIэ хъунущ. Ар хьэлъэзешэ машинэ 
 нэхъыбэ щызекIуэ гъуэгухэм ящыщщ. Гъуэ-
гум зэман гъунэгъум асфальтым и япэ 
Iыхьэр тралъхьэнущ.

Iэтащхьэм зригъэлъэгъуащ Май - Зареч-

ное - Ново-Ивановскэ гъуэгури. Километри 
2,5-рэ хъу а гъуэгур иджыблагъэ къызэIуа-
хыжащ, нэхъ шынагъуэншэ, хуит хъуауэ. 
Зыхуагъэувыжа пIалъэр къэмыс щIыкIэ 
лэжьыгъэр зэфIагъэкIащ.

КIуэкIуэр щыIащ Аруан районми. Джэр-
мэншык, Старэ Шэрэдж, Къэхъун гъуэгу 
 километр 11 щызэрагъэпэщыжащ. БлэкIа 
илъэсищым мы щIыналъэм зыхуей щы-
хуагъэзэжащ километр 50. Мы гъэм я му-
радщ Налшык - Май, Старэ Шэрэдж - Чернэ 
Речкэ, Нарткъалэ - Къэхъун - Правоурванскэ 
(Къэхъунрэ Псынабэрэ зэпызыщIэр), Старэ 
Шэрэджрэ Чернэ Речкэрэ я къуажэбгъухэм 
ирикIуэр, Нарткъалэ Ахъмэтым и цIэр зе-
зыхьэ, Къэбэрдей уэрамхэр зыхуей хуа-
гъэзэжыну.

Къэбэрдей-Балъкъэр Республикэм и 
Парламентым и депутатхэм ящIэн папщIэ

2023 гъэм накъыгъэм и 25-м Къэбэрдей-Балъкъэр Рес-
публикэм и Парламентым и зи чэзу зэIущIэ зэхэтынущ.

ЩыщIидзэнур сыхьэти 10-рщ.
КъБР-м и Парламентым и пресс-IуэхущIапIэ.

КъБР-м ФIэкIыпIэншэ медицинэ страхованэмкIэ и щIы-
налъэ фондым и унафэщI Бгъэжьнокъуэ Зурият  КъБР-м 
и Iэтащхьэ КIуэкIуэ Казбек Правительствэм и Унэм 
лэжьыгъэ IуэхукIэ щыхуэзащ. Республикэм и пашэр 
Бгъэжьнокъуэми абы и нэIэм щIэт IэщIагъэлIхэми 
 фондыр къызэрызэрагъэпэщрэ илъэс 30 зэрырикъум -
кIэ гуапэу ехъуэхъуащ икIи ехъулIэныгъэщIэхэр адэкIи 
зыIэрагъэхьэным, щIыпIэм и адрей медицинэ Iуэху-
щIапIэхэм дяпэкIи жыджэру ядэлэжьэным къыхури-
джащ. 

ЗЭIУЩIЭМ апхуэдэу щытепсэлъыхьащ фондым и 
пщэрылъ къалэнхэм икIи къыхагъэщащ абыхэм я нэ-
хъыщхьэр республикэм щыпсэухэм пщIэншэ икIи фIагъ 
 лъагэ зиIэ медицинэ Iуэхутхьэбзэ яхуэщIыныр арауэ зэ-
рыщытри. 

ФIэкIыпIэ зимыIэ медицинэ страхованэ IэнатIэм мы зэ-
маным къызэщIеубыдэ ди республикэм щылажьэ къэрал 
медицинэ IуэхущIапIэу 42-рэ, уней медицинэ IуэхущIапIэу 
24-рэ. Абыхэм хуаIэ пыщIэныгъэхэм ящыщу мыхьэнэшхуэ 
иIэщ цIыхухэм хуащIэ Iуэхутхьэбзэхэм фIагъ яIэным кIэ-
лъыплъыным, сымаджэхэм яфI къызэрыкI лэжьыгъэхэр 
абыхэм ядегъэкIуэкIыным. 

ОМС-м и щIыналъэ фондым 2023 гъэм хухахар, 2022 
гъэм еплъытмэ, проценти 10-кIэ нэхъыбэщ. Ар мэхъу сом 
мелард 11,5-рэ. А мылъкур хуаутIыпщ сымаджэщхэр, амбу-
латорэхэр, поликлиникэхэр, дэIэпыкъуэгъу псынщIэр, ма-
хуэрылажьэ сымаджэщхэр къызыхуэтыншэу гъэлэжьэ -
ным. Апхуэдэу ОМС-м и мылъкукIэ къызэрагъэпэщ узыфэ 
хэхахэм зэреIэзэ, технологие лъагэхэр зи лъабжьэ меди-
цинэ дэIэпыкъуныгъэр, сабийхэмрэ балигъхэмрэ я узын-
шагъэр хъумэным хуэщIа профилактикэ лэжьыгъэхэр, 
кIэлъыплъыныгъэхэр. Фондым бгъэдэлъ зэфIэкIхэр я те-
гъэщIапIэу медицинэ лэжьакIуэхэм я щIэныгъэм хагъэ-
хъуэф, узыншагъэр хъумэнымкIэ IуэхущIапIэхэм медицинэ 
IэмэпсымэщIэхэр къащэхуф. 

Бюджетыр къызэрагъэсэбэпар
  къапщытэж

«Къэббалъкъгипс»-р  къызэIуахыж

Зытраухуа пIалъэм тету

Лъэныкъуэ куэд
къызэщIеубыдэ

ПоликлиникэщIэм  и
ухуэныгъэр  зэрекIуэкIыр

Медицинэ IуэхущIапIэм 
цIыху мин 80-м нэблагъэм 
дэIэпыкъуныгъэхэр щы-
хуа щIэ. УхуэныгъэщIэр зи 
пIэ иувэну поликлиникэм и 
унэр жьы дыдэ хъуат, 
узыншагъэр хъумэным- 
кIэ Iэ натIэм и иджырей 
 жып хъэ хэм хуэкIуэжыртэ-
къым.

ПоликлиникэщIэм зы чэ-
зу лэжьэгъуэм цIыху 500-м 
дэIэпыкъуныгъэхэр ща-
гъуэтыфынущ. IуэхущIа-
пIэм и лэжьыгъэр дохутыр-
хэми абы къекIуалIэ цIыху-
хэми я тыншыпIэм сыт и 
лъэныкъуэкIи хуэщIауэ щы-
т ынущ. Сымаджэхэр чэзум 
щызэтримыхьэу щызэб лэ-

кIыфынущ, иджырей Iэмэ-
псымэщIэхэр къыщагъэ-
сэбэпынущ, цIыхухэм хуа-
щIэ медицинэ Iуэхутхьэ-
бзэхэм я фIагъым 
хэ гъэ хъуэным я къару псо-
ри ирахьэлIэнущ.

ПоликлиникэщIэхэм хэты-
нущ эндоскопиемкIэ, реа-
билитацэмкIэ, функциона-
льнэ диагностикэмкIэ къу-
дамэхэр, иджырей лабора-
торэ IэнатIэ. Апхуэдэу абы 
щылэжьэнущ амбулатор-
нэу онкологие дэIэпыкъу-
ныгъэ щыхуащIэ центр, 
бзий диагностикэр щра-
гъэкIуэкI къудамэ, рентген, 
МРТ къэпщытыныгъэхэр 
щащI пэшхэр.

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

КъБР-м и Парламентым



Дунейм
щыхъыбархэр



          Борей -
ищхъэрэ щIыналъэ

Редактор нэхъыщхьэ

Хабзэ зэрыхъуауэ, Музейхэм я 
жэщыр щагъэлъапIэ, накъыгъэм и 
20-м ирихьэлIэу зэхыхьэ щIэщы-
гъуэхэр къызэрагъэпэщ УФ-м Щэн-
хабзэмкIэ и министерствэмрэ Уры-
сейм ис лъэпкъхэм я хъугъуэфIы-
гъуэхэмрэ хабзэхэмрэ хъумэным 
хухэха «Культура.РФ.» порталымрэ 
зэщIыгъуу. Мы гъэм а Iуэхур тхыдэм 
нэхъ тегъэщIауэ щытащ. 

ФИГУ къэдгъэкIыжынщи, а пщы-
хьэщхьэм музейхэр, сурэт галерее-
хэр, щэнхабзэ IуэхущIапIэхэр мэ-
лажьэ. Ахэр зыхущIэкъури цIыху нэ-
хъыбэ  кърашалIэу, псом хуэмыдэу 
щIалэ гъуалэр, хуэсакъыу яхъумэ 
хъугъуэ фIыгъуэхэр, хьэпшып лъа-
пIэхэр ягъэ лъэгъуэну, щапхъэу къа-
лъытэ цIыху цIэрыIуэхэр, лIыхъужьхэр 
ирагъэ цIыхуну, тхыдэ къэхъугъэхэм 
хагъэ гъуэзэну аращ. 

Республикэм и къалэхэмрэ къуа-
жэхэмрэ мы жэщым Iуэху зэмы лIэу-
жьыгъуэхэр къыхузэрагъэпэщащ, я 
ныбжьми зыпэрыт лэжьыгъэми емы-
лъытауэ псоми гъэщIэгъуэн ящы -
хъуну. Псалъэм папщIэ, КъБР-м и 
Лъэпкъ музейм щекIуэкIащ «Музей-
хэм я жэщыр». Музейм и пэIущIэ 
пэшым щагъэуващ Къэбэрдей-Балъ-
къэрым и музей Iуэхум и тхыдэм, 
Лъэпкъ музейм и лэжьыгъэр зэ ры-
зэфIагъэувам, абы и лъабжьэр зы-
гъэтIылъа цIыхухэм ятеухуа «Наши 
педагоги-наставники», «Кабардино-

Музейхэм  я  жэщ

Нартан къуажэм дэт ку -
рыт школ №1-м мы гъэм 
къы щIагъэкIа ныбжьы щIэ-
хэм къызэрагъэпэща Iуэху 
дахэр псалъэ гуапэкIэ, 
уэрэдкIэ, къафэкIэ, усэкIэ, 
хъуэхъукIэ гъэнщIат.

ЯПЭ дыдэу балигъ гъащIэм 
хэбакъуэ, гъуэгу теувэ, IэщIа-
гъэ къыхэзыххэм я нэкIум 
 къищырт гупсыси, гушхуэны-
гъи, фIыщIи. Школым ща-
гъасэу, щрагъаджэу, щау-
щийуэ гъуэгу трагъэувэ ныб-
жьыщIэхэм IэщIагъэ ящIыну 
зыщIэхъуэпсхэр зэтехуэр-
къым: хэт хуейщ дохутыр 
 хъуну, хэт дэрбзэрыным зы-
хуигъэсэнущ, хэт щIэныгъэлI 
хъунущ, хэт юристу еджэнущ, 
хэт пщафIэ Iэзэ къыхэкIы-
нущ, хэти егъэджэныгъэм хэ-
тынущ. 

Iуэхум еблэгъащ Шэджэм 
щIыналъэм и администра-
цэм и унафэщIым и къуэдзэ 
Сэбан Заурбэч, щIыналъэм 
егъэджэныгъэмкIэ и IэнатIэм 
и IэщIагъэлI Ало Ислъам 
сымэ.

Школым и унафэщI Що-
джэн Руслан 11-нэ классыр 
къэзыуххэм ехъуэхъуащ 
 гъуэгу захуэ теувэну, я псэм 
фIэфIу къыхах IэщIагъэм 
ехъулIэныгъэшхуэхэр щызы-
Iэрагъэхьэну, пэжрэ акъылкIэ 
зи пщIэ къэзылэжьыжын 
цIыху къахэкIыну. Абы шко-
лым щIагъэкIхэм я адэ-анэ-
хэм фIыщIэ яхуищIащ я бы-
ным я ехъулIэныгъэмрэ я 
къэкIуэнумрэ папщIэ Iэмалу 
щыIэр къызэрагъэсэбэпам, 

егъэджакIуэхэм я акъылэгъуу 
зэрыщытам теухуауэ. 

Егъэджэныгъэ IуэхухэмкIэ 
унафэщI Мокъуэ Жаннэ ныб-
жьыщIэхэм ехъуэхъуащ я му-
радхэр къайхъулIэну, щIэны-
гъэ зрагъэгъуэту гурэ псэкIэ 
зыпэрытын IэнатIи пэрыувэ-
ну. 

- Псом нэхърэ фынэ-
хъыфIщ, фынэхъ дахэщ, фы-
нэхъ Iущщ сэркIэ. Гъуэгу ма-
хуэ! Сыхуейщ гъуэгу дахэ 
къыхэфхыу дунейм пщIэ фи-
Iэу фытетыну, фи хъуэпса-
пIэхэр къывэхъулIэну, гугъу-

ехьхэм къикIуэт фимыIэу фа-
текIуэну! Фэ къыфпоплъэ 
щIэ ныгъэм и дуней, IэщIа-
гъэм и гурыфIыгъуэ! - яжри-
Iащ ныбжьыщIэхэм класс 
уна фэщIу яIа Мэшыкъуэ 
Алёнэ. 

Зыхуейм я Iэр техуэну, 
IэщIагъэ насып къайхъулIэну 
ныбжьыщIэхэм ехъуэхъуащ я 
япэ егъэджакIуэ Шэджэм 
Жаннети.

Адэ-анэхэм къабгъэдэкIыу 
школым и лэжьакIуэхэм фIы-
щIэ псалъэкIэ захуигъэзащ, 
ныбжьыщIэхэр гъуэгу насы-

пыфIэ теувэну ехъуэхъуащ 
Къардэн Еленэ. 

НыбжьыщIэхэм фIыщIэ 
 хуащIащ школым и унафэ-
щIым, егъэджакIуэфIхэм. Я 
гупсысэхэр къаIуэтащ усэкIэ, 
хъуэхъукIэ. Уэрэд жаIащ, 
 вальс къэфащ, уджкIи уты-
кум икIыжащ. 

11-нэ классыр къэзыуххэм 
папщIэ школым иужьрей 
 уэзджынэр къыщрагъэуа нэ-
ужь, абыхэм я гум хъуэпса-
пIэхэр ираубыдэри уафэм 
шар зэмыфэгъухэр яутIып-
щащ. 

Гъуэгу  махуэ! 

Каменномост (Къармэхьэблэ) ку рыт еджапIэ №2-м 11-нэ классыр къы-
щызыуххэм папщIэ иужьрей уэзджынэ кърагъэуащ. ФIыуэ  ялъагъу школым, 
егъэджакIуэхэм, я классэгъухэм  теухуа гукъэкIыжхэр я нэгум къы щIигъэхьэ-
жащ уэзджынэ макъым.

ЗЭГУЭР анэхэм я Iэпэр зы Iыгъыу япэу 
къыхуэшауэ щыта сабийхэр, егъэджа-

Школым и директор Маргъущ Фа тIимэ 
ныбжьыщIэхэм ехъуэхъуащ егъэджа-
кIуэхэр я гум илъыну, адэ-анэхэм я 
пщIэр яIыгъыну, дэнэкIэ ягъазэми на-
пэр япэ ирагъэщыну, щIэныгъэм и гъуэ-
гум ехъулIэныгъэфIхэр щызыIэрагъэ-
хьэну! 

Классым и унафэщI Сонэ Риммэ пса-
лъэ гуапэкIэ захуигъэзащ и нэIэ щIэта-
хэм:

- Нобэрей махуэр насыпкIэ гъэнщIауэ 
къыфхущIэкIыну, къыфпэщылъ экза-
мен гугъухэм ехъулIэныгъэ фиIэу фапэ-
лъэщыну сынывохъуэхъу! «Псом нэхърэ 
нэхъ классыфI» зыфIэфщыжауэ фы-
зэрыIыгъщи, адэкIи фи ныбжьэгъугъэм 
Тхьэм къыфхупищэ. Лъагъуэ дахэ пхыф-
шыну сыфщыгугъыу, «Гъуэгу махуэ!» 
вжызоIэ. Адэ-анэхэм сынывохъуэхъу фи 
сабийхэр дамэ фхуэхъуну, фи щхьэр 
 лъагэу фагъэIэтыну! НыбжьыщIэхэм 
гугъу закъыдезыгъэхьа, ахэр еджэным 
тезыгъэгушхуа икIи дезыгъэхьэха егъэ-
джакIуэ бэшэчхэр фи гуащIэ и шхыгъуэ 
фихуэу Тхьэм илъэс куэдкIэ фигъэ-
лажьэ! - жиIащ абы. 

НыбжьыщIэхэм фIыщIэ хуащIащ щIэ-
ныгъэм и IэфIыр зыхезыгъэщIа егъэ-
джакIуэхэм, Iуэху дахэхэм тезыгъэгуш-
хуэу я щIыб къыдэт адэ-анэхэм. Шко-
лым и лэжьакIуэхэр къагъэгугъащ лъа-
гъунлъагъу къахуеблэгъэну, гъуэгу захуэ 
зытрагъэувам дамыдзыхыну, фIым и 
 телъхьэу псэуну. 

ГУГЪУЭТ  Заремэ.

2018 гъэм футболымкIэ и 
дунейпсо чемпионатым и 
зэIущIэм щыщхэр щекIуэ-
кIа Калининград и стадион 
нэхъыщхьэм щэбэт кIуам 
щызэпэщIэуват япэ лигэм 
бжьыпэр щызэпызыубыда 
щIыпIэ «Балтика»-мрэ Къэ-
зан икIа «Рубин»-мрэ. Хэт 
ищIэнт а тIум я зэныкъуэ-
къу ныгъэм кърикIуэнур 
адыгэ щIалэщIэм иубзыху-
ну?!

УРЫСЕЙ Федерацэм фут-
болымкIэ и япэ лигэм дэнэ 
къыщына, премьер-лигэм и 
стадионхэми куэд щIауэ ща-
мылъэгъуа цIыху мин 32-рэ 
682-рэ (!) еплъыну къыздри-
хьэлIа зэIущIэм зэхигъэкIын 
хуейт пашэныгъэр иIыгъыу 
зэхьэзэхуэр зыухынур хэтми. 
Абы и мыхьэнэр къалъытауэ 
джэгур зэрекIуэкIыр эфир 
занщIэкIэ «Матч ТВ» феде-
ральнэ каналым къигъэлъа-
гъуэрт.

Дэ, Къэбэрдей-Балъкъэ-
рым футболым щыдихьэх-
хэр, япэ лигэм и пашэхэм я 
зэпэщIэтыныгъэм кърикIуэ-
нум дрипIейтейт, ди лъахэгъу 
Iэпщацэ Марат Тэтэрстаным 
и командэ нэхъыщхьэм зэ-
рыхэтым къыхэкIыу. Дыхуейт 
адыгэ щIалэщIэм и зэфIэкI 
лъагэр абы щигъэлъэгъуэну. 
АрщхьэкIэ ди хъуэпсапIэ 
нэхъ ин дыдэхэми ар ефIэ-
кIыжащ. Джэгум и япэ Iы-
хьэм къыщIагъуа дакъикъэ 
етIуанэр екIуэкIырт Iэпща-
цэм топыр къыщыIэрыхьам. 
Гъуэр пэжыжьэ пэтми, на-
пIэзыпIэм ар абы еуащ икIи 
хэгъэрейхэм я гъуащхьэте-
тым зыкIэлъидза пэтми лъэ-
мыIэсу, бжыгъэр къызэIуи-
хащ. «Калининград» стадион 
абрагъуэм ис «Балтика»-м 
дэщI цIыху минхэр, бадзэ 
лъэтамэ зэхэпхыну, щым 
 хъуащ. ГуфIэгъуэр зезыхьэр 
телевизоркIэ зэIущIэм кIэ-
лъыплъ Тэтэрстаным и ко-
мандэм и телъхьэхэмрэ 
адыгэ щIыналъэхэм щыпсэу-
хэмрэт. 

Iэпщацэм дигъэкIа топ за-
къуэм джэгум кърикIуэнур 
иубзыхуащ 1:0-у текIуэри, 
«Рубин»-м бжьыпэр зыIэ-
ригъэхьащ икIи премьер-
лигэм щыджэгуну Iэмал  
 игъуэтащ. КъищынэмыщIа-
уэ, къэзандэсхэм япэ увыпIэр 
яIыгъыу зэхьэзэхуэр иухмэ 
(джэгу гъуитI къэнэжауэ 
аращ) я  командэм и фут-
болистхэм псоми зэхэту сом 
мелуан 40 саугъэту ираты-
нущ.

Фигу къэдгъэкIыжынщи, 
2021 гъэм и кIэухым Iэпщацэ 
Марат Къэзан и «Рубин»-м 
зэгурыIуэныгъэ дрищIылIащ 
илъэси 4,5-кIэ хэтыну. 2022 
гъэм мазаем (февралым) и 
28-м премьер-лигэм япэу 
щыджэгуащ, къэралым и 
чемпион «Зенит»-м Санкт-
Петербург щыIущIэу. Иужь-
кIэ, мыгувэу, къэзандэсхэм 
Урысей Федерацэм футбо-
лымкIэ и гуп нэхъыщхьэр 
 ябгынащ икIи илъэс дэкIауэ 
абы ягъэзэж, Iэпщацэ Марат 
зыкъомкIэ и фIыгъэ хэлъу.

Тэтэрстаным и командэ нэ-
хъыщхьэр Урысей Феде-
рацэм щынэхъ лъэщхэм 
ящыщ зыщ икIи къэралым 
щекIуэкI зэхьэзэхуэхэм увы-

Iэпщацэм «Рубин»-р
премьер-лигэм хешэж

пIэфI дыдэхэр куэдрэ щи-
убыдащ, Европэми мызэ-
мы тIэу лъэщу зыкъыщигъэ-
лъэгъуащ. Израилым щып-
сэу адыгэхэм къахэкIа 
Натхъуэ Бибрэс абы щы-
джэгуущ нэхъыфIу къы зэ-
рытцIыхуар икIи япэ ехъу-
лIэныгъэ инхэр Хэкужьым 
щиIар. 

Фызэрыщыдгъэгуэзауэ 
щы тащи, Iэпщацэ Марат 
2021 гъэм и гъатхэм Iэ три-
дзат Ростов областым и 
щIыхьыр ихъумэу Урысей 
Федерацэм футболымкIэ и 
япэ дивизионым зыкъы щы-
зыгъэлъагъуэ Песчанокопс-
кэм и «Чайка» командэм 
илъэситIкIэ хэтыну. Арщхьэ-
кIэ Iуэху мыщхьэпэхэр къы-
хукъуэкIри, зыхэхуа гупыр 
етIуанэ дивизионым къра-
гъэкIуэтэхащ. Апхуэдэу щы-
хъум, адыгэ щIалэщIэр 
 Томск и «Томь»-м хагъэхьащ, 
зэ хьэзэхуэ нэхъ лъэщым 
къы хэнэн папщIэ. Абы и фа-
щэр щыгъыу Iэпщацэм зэIу-
щIи 9 япэ дивизионым щри-
гъэ кIуэкIащ. А мащIэри ири-
къуащ ди лъахэгъум зэфIэкI 
лъагэ зэриIэр топджэгум 
фIыуэ хэзыщIыкIхэм ялъа-
гъуну. Аращ пIалъэ кIыхькIэ 
«Рубин»-м щIызэригъэ бы-
дылIари

ЛъэпкъкIэ Аушыджэр 
щыщ ми, Iэпщацэ Марат топ 
джэгуным зыщыхуигъэсар 
Налшыкщ. И ныбжьыр илъэс 
пщыкIуплI щыхъум Красно-
дар ирагъэблагъэри, Галиц-
кий Сергей и футбол акаде-
мие цIэрыIуэм адэкIэ и 
зэфIэкIым щыхигъэхъуащ. 
Ар къиуха иужькIэ къигъэ-
зэжри, «Спартак-Налшы-
кым» джэгун щыщIидзащ 
икIи псынщIэ дыдэу зы-
къызэкъуихащ.

Илъэс пщыкIуий абы щы-
гъуэм зи ныбжьа Марат лъэ 
быдэкIэ губгъуэм къызэри-
хьам и щыхьэтщ Урысей Фе-
дерацэм футболымкIэ и етI-
уанэ дивизионым и «Ипщэ» 
гупым 2018 - 2019 гъэхэм 
щыIа зэхьэзэхуэм ди коман-
дэм и щIыхьыр ихъумэу зэ-
IущIэ 24-рэ зэриригъэ кIуэ-
кIар. IэщIагъэлIхэм и джэгу-
кIэр хуабжьу ягу ирихьащ - 
аращ къэралым и 
ныб жьыщIэ гуп къыхэхам 
щIраджари. 

2019 гъэм мэкъуауэгъуэм и 
4 - 14-хэм Санкт-Петербург 
ще кIуэкIащ ФИФА-м и ви це-
президенту щыта Гранаткин 
Валентин и цIэкIэ къызэра-
гъэпэща XXXI дунейпсо зэ-
хьэзэхуэ. Iэпщацэ Марат 
зыдрагъэблэгъа, гъуащхьауэ 
цIэрыIуэу щыта Кержаков 
Александр зи тренер нэ-
хъыщ хьэ Урысей Федерацэм 

футболымкIэ и етIуанэ ныб-
жьыщIэ командэ къыхэхам 
хьэрхуэрэгъу къыхуэхъуат 
Ираным, Аргентинэм, Арме-
нием я гуп лъэщхэр. Ди лъа-
хэгъум абыхэм фIы дыдэу 
зыкъыщигъэлъэгъуащ. Уеб-
лэмэ, Iэпщацэм дигъэкIа то-
пым и фIыгъэкIэ Армением 
и командэ къыхэхар хагъэ-
щIащ. Ебланэ дакъикъэм 
абы и хьэрхуэрэгъум топыр 
къытрихащ икIи гъуащхьэ-
хъумэхэм яIэщIэкIри, бжы-
гъэр къызэIуихащ. 

Урысей Федерацэм и етI-
уанэ ныбжьыщIэ командэ 
къыхэхар зыхэт гупым щы-
текIуахэм ящыщ зы хъури, 
финал ныкъуэм нэсащ. Абы 
къыщыпэщIэува ди къэра-
лым и япэ гупыр къызэ ры-
пэлъэщар зэIущIэ нэужь пе-
нальтихэмкIэщ. Къищы нэ-
мы щIауэ, а махуэ дыдэхэм 
Iэпщацэ Марат ираджат 
 етIуанэ дивизионым и 
«Ипщэ» гупым и командэ 
къыхэхам. Профессионал 
Футбол Лигэм и «Перепра-
ва» кубокыр къэхьынымкIэ 
зэхьэзэхуэм адыгэ щIалэ-
щIэр ирагъэблэгъат, арщхьэ-
кIэ Урысей Федерацэм фут-
болымкIэ и етIуанэ ныбжьы-
щIэ командэ къыхэхам щы-
джэгуным нэхъ пщIэ иIэу 
къалъытэри, и гъэсакIуэхэм 
ар япэ ирагъэщащ. 

Гранаткин Валентин и 
цIэкIэ щыIа XXXI дунейпсо 
зэхьэзэхуэм набдзэгубдзап-
лъэу хущыта къэралым и 
чемпион «Зенит»-м и тренер-
хэм Iэпщацэм и джэгукIэр 
хуабжьу ягу ирихьащ икIи я 
щIалэгъуалэ гупым дэщIы-
гъуу зигъэсэну Iэмал къра-
тат, нэгъуэщI ди лъахэгъу 
Жылэ Ислъам дэщIыгъуу. 
АрщхьэкIэ абы зыщиIэжьа-
къым.

2020 - 2021 гъэхэм Урысей 
Федерацэм футболымкIэ и 
етIуанэ дивизионым и Япэ 
гупым щекIуэкI зэхьэзэхуэ -
ми Iэпщацэ Марат щынэ-
хъыфIахэм ящыщщ. «Спар-
так-Налшыкым» хэту ар зэIу-
щIэ 26-м къыщихьащ икIи я 
хьэрхуэрэгъухэм топищ ща-
худигъэкIащ. Мис иджы ар-
гуэру ехъулIэныгъэ ин зыIэ-
ригъэхьащ.

Щэбэт къакIуэ, накъыгъэм 
и 27-м, Iэпщацэ Марат и ныб-
жьыр илъэс тIощIрэ тIурэ 
ирикъунущ. Абы ирихьэлIэу 
тыгъэ лъапIэ езыми зы-
хуищIыжащ, дэри дигъэгу-
фIащ. Дыщогугъ мыгувэу 
зы хыхьэжыну Урысей Феде-
рацэм футболымкIэ и пре-
мьер-лигэм и цIэр фIыкIэ 
куэдрэ щыIуну. 

ХЬЭТАУ  Ислъам. 

Алътуддэсхэр ипэ йощКъэбэрдей-Балъкъэрым 
футболымкIэ и гъэмахуэ 
чемпионатым текIуэны-
гъищ зэкIэлъыкIуэу къы-
щихьри бжьыпэр зэкIэ 
иубыдащ Алътуд и «Иск-
рэм». Япэ увыпIэм ар ува 
къудейкъым, атIэ хьэр-
хуэрэгъухэм я гъуэм топ 13 
дигъэкIыфащ, езым ейр 
тIэурэщ къызэрыхагъэ-
щIар.

ПЭЖЩ, иджыри коман-
дитI, Псынэдахэ и «Родник»-
мрэ «Тэрчымрэ» иджыри оч-
ко бжыгъэ яфIэкIуэдакъым, 
ауэ ахэр тIорытIэщ зэры-
джэгуар.

НобэкIэ зи Iуэху нэхъ хэп-
лъэгъуэр Аргудан и «Бедик» 
командэрщ. Абы плIэнейрэ 
зэкIэлъхьэужьу фIа хьащ икIи 
иужь дыдэ увыпIэм щытщ, 
псоми я нэхъыбэ топ бжыгъэ 
(18) къыхудагъэкIауэ. 

ИджыпстукIэ пасэщ ко-
мандэхэм я зэфIэкIым куууэ 
утепсэлъыхьыну. Дыщыгу-
гъынщ ахэр зэкIэрымыху -
щэу чемпионатыр екIуэкIыну, 
джэгукIэ дахэ мымащIэ да-
гъэлъэгъуну.

АдэкIэ щыгъуазэ фы хуэт-
щIынщ иужь зэIущIэхэм къа-
рикIуа бжыгъэхэм: «Малкэ» 
(Малкэ) - «Искра» (Алътуд) - 

1:4, «Кэнжэ» (Кэнжэ) - «Шэр-
джэс» (Шэджэм) - 3:4, «Им-
ран» (Бахъсэн) - «Дохъушы-
къуей» (Старэ Шэрэдж) - 
2:0, «Родник» (Псынэдахэ) 
- «ЛогоВАЗ» (Бабугент) - 5:2, 
«Тэрч» (Тэрч) - «Шагъдий» 
(Зеикъуэ) - 1:0, «Псыгуэнсу» 
(Псыгуэнсу) - «Акъбащ» 
(Акъбащ) - 3:3, «Ислъэмей» 
(Ислъэмей) - «Урыху» (Урыху) 

- 2:2, «Спартак-Д» (Налшык) 
- «Бедик» (Аргудан) - 6:0. 

Бжыгъэхэм я нэхъыбапIэм 
наIуэу къызэрагъэлъагъуэ-
щи, зэIущIэхэм уатезэшэн 
хуэдэу екIуэкIакъым. Ар узы-
щыгуфIыкIын Iуэхугъуэщ. 
Къы кIэлъыкIуэну джэгугъуэ-
хэр щэбэтымрэ тхьэмахуэм-
рэ зэхэтынущ. 

ШАФИЙ  Аслъэн.  

НаркотикхэкI 
грамм 485-м 

щIигъу
НаркотикхэкIхэр хаб-

зэм ебакъуэу ирагъэ-
кIыным пэщIэт Iуэхухэр 
Урысей ФСБ-м и Упра-
вленэу КъБР-м щыIэм, 
КъБР-м щыIэ МВД-м я 
лэжьакIуэхэм ирагъэ-
кIуэкIыу къыщIагъэщащ 
республикэм афиянхэкI-
хэр куэду къихьэныр 
къызэгъэпэщыным пы-
щIа цIыхум илэжь щIэп-
хъаджагъэр.

ХАМЭ къэрал щыщ 
цIыхухъум иригъэкIыну 
зыхэта «героин» грамм 
485-м щIигъу къытрахащ. 

Налшык къалэ судым и 
унафэ къару зыгъуэтам 
ипкъ иткIэ, а цIыхур 
къуан шэу къалъытащ 
 УФ-м и УК-м и 30-нэ ста-
тьям и 3-нэ Iыхьэм, 228.1 
статьям и 4-нэ Iыхьэм и 
«г» пунктым къыщыхьа 
щIэпхъаджагъэр зэрилэ-
жьамкIэ икIи илъэси 8-кIэ 
ягъэтIысащ.   

Сом мелуани 
4,6-рэ 

Урысей ФСБ-м и уп-
равленэу КъБР-м щыIэм 
и лэжьакIуэхэм, эконо-
микэм пыщIа щIэпхъа-
джагъэхэм пэщIэтыным-
кIэ Iуэхухэр щрагъэ кIуэ-
кIым къыщIагъэщащ 
коммерческэ IуэхущIа-
пIэхэм язым и унафэщI 
Щхьэныкъуэ М. Ю. зэри-
хьэ хабзэншагъэр. 

ЗЭРАУБЗЫХ УАМКIЭ, 
абы, хьэрычэтыщIэ ма-
щIэмрэ курытымрэ дэIы-
гъынымкIэ субсидие къы-
дихын папщIэ, КъБР-м 
Экономикэ зыужьыны-
гъэмкIэ и министерствэм 
хъыбар нэпцIхэр Iэригъэ-
хьащ. 

Налшык къалэ судым и 
унафэ къару зыгъуэтам 
ипкъ иткIэ Щхьэныкъуэ 
М. Ю. УФ-м и УК-м и 159-
нэ статьям и 4-нэ Iыхьэм 
къыщыхьа щIэпхъаджа-
гъэм хуэдэ илэжьауэ къи-
лъытащ. Абы лъэ хъуэ-
щым щигъэкIуэнущ илъэ-
ситIрэ ныкъуэрэ икIи сом 
мелуани 4,6-рэ ип шы-
нынущ.

Балкария. Путь через века» выстав-
кэхэр.

Музейм и къудамэм и унафэщI 
 Къантемыр Ларисэ зэрыжиIамкIэ, нэ-
хъапэм музей Iуэхум зы щIыпIи ущы-
хурагъаджэу щытакъым. Абы къыхэ-
кIыу музейм и лэжьакIуэ нэхъыжьхэр 
абыхэм япэ итахэрщ Iуэхум хэзышар. 

- Ди музейм и тхыдэр къыгуэхыпIэ 
имыIэу епхащ выставкэм хэдгъэхьа 
дэтхэнэ цIыхуми теухуа тхыгъэхэм, - 
къыхигъэщащ Къантемыр Ларисэ. - 
Музей фондыр къызэзыгъэпэщар, 
цIыхухэр музейм къезышэлIар ахэ-
ращ. Мы выставкэхэм дэркIэ мыхьэ-
нэшхуэ яIэщ. Ди япэ ита ди лэжьэгъу-
хэм я Iуэхум пыдощэ, абыхэм я чэн-
джэщ щхьэпэхэр ноби къыдогъэ-
сэбэп. Къэбгъэлъагъуэмэ, мис 
Къат хъэн Назир и сурэтыр. «Къэбэр-
дей» газетым и зы къыдэкIыгъуэщ, 
«Адыгэ лъэпкъ музей» тхыгъэр къы-
зытехуар. Абы Къалмыкъ БетIал цIы-
хубэм защыхуегъазэ музейм пасэрей 
хьэпшыпхэр щIалъхьэну. 

АдэкIэ Къантемыр Ларисэ тепсэ-
лъыхьащ музейм и унафэщIхэу Ермо-
ленкэ Макар, Къуэныкъуей Му -хьэж 
сымэ яхузэфIэкIам. 

Шэджэм щIыналъэм хыхьэ Звёзд -
нэ къуажэм къикIа еджакIуэхэм 

Лъэпкъ музейм и къудамэм и уна-
фэщI Буринэ Миленэ яригъэлъэ-
гъуащ «Кабардино-Балкария: путь 
че рез века» выставкэр. Музейм и япэ 
къатым щагъэлъагъуэ «Рерихи и Кав-
каз», етIуанэ къатым - «Налшык - за-
уэлI щIыхьым и къалэщ» выстав-
кэхэр.

Лъэпкъ музейм и фондым щахъумэ 
хьэпшыпхэр къызытещ пощт картэ -
хэр а махуэм «ягъэсащ». КъыкIэ лъы-
кIуэу, Iуэхум хыхьэу ягъэпэжащ 
Лъэпкъ музейм дэлажьэ ныбжьыщIэ 
жыджэрхэр. Лъэпкъ музейм и щIыхь 
тхылъыр иратащ сабий творчествэм-
кIэ «ДыгъафIэ къалэ» академием и 
еджакIуэхэм, «Шэху уэздыгъэ» лите-
ратурэ студием и гъэсэнхэм. 

Музейм и унафэщI Накуэ Феликс 
къытеувыIащ иджыпсту зэлэжь гъэ-
лъэгъуэныгъэм, республикэм щып сэу 
лъэпкъхэм ятеухуауэ щытынум.

Ткаченкэ Андрей и цIэр зезыхьэ 
СурэтыщI гъуазджэхэмкIэ музейми 
щагъэуващ «История, эпоха, люди» 
выставкэр.

Вовчок Маркэ и цIэр зезыхьэ фэ-
еплъ унэ-музейм щекIуэкIащ «Школа 
не была их работой. Школа была их 
жизнью» зэIущIэр. Ар теухуауэ щы-
тащ Бэрэгъунхэ я егъэджакIуэхэм. 

Котляревскэ станицэм и музейм 
щагъэлъэгъуащ «Здесь живёт исто-
рия» выставкэр. Абы щатащ «Счастье 
своими руками» мастер-классыр. 
Зэхыхьэр щиухым абы хэтахэр ира-
гъэплъащ «Новь станицы Котлярев-
ская» фильмым.

Прохладнэ къалэми щыпащащ 
урысейпсо зэхыхьэхэм. Къалэм и 
тхыдэ-лъахэхутэ музейм щекIуэкIащ 
«Учитель, перед именем твоим» зэIу-
щIэр. Шэджэм къалэм КIыщокъуэ 
Алим и цIэр зезыхьэ и тхыдэ-лъа-
хэхутэ музейм щекIуэкIащ «Пока 
черкесским веет ветром, сиять мне 
пламенным огнём» зэIущIэр. Кулиев 
 Къайсын и цIэр зезыхьэ фэеплъ 
 унэ-музейм щызэхэтащ «Солдаты 
Победы» гукъэкIыж пшыхьыр. Гун-
дэлэн къуажэм Отаров Омар и цIэр 
зезыхьэ и тхыдэ-лъахэхутэ музейм 
щагъэлъэгъуащ «История одной 
коллекции» зыфIащар. Май райо-
ным и тхыдэ- лъахэхутэ музейм 
щекIуэкIащ «Педагог - не звание, пе-
дагог - призвание» лекцэр. Дзэлы-
къуэ районым и тхыдэ-лъахэхутэ му-
зейм - «История селений Лесгор и 
Бруненталь» пшыхьыр. 

ТЕКIУЖЬ  Заретэ.
Сурэтхэр  КЪАРЕЙ Элинэ  трихащ.

Iэпщацэ Марат (я кум дэтщ) Калининград 
щыдигъэкIа топым къыдэджэгухэр щогуфIыкI. 

кIуэфIхэм еджэным драгъэхьэхри, 
щIэныгъэ быди зэрагъэпэщащ. 


